Haec honorum caelestium ad puellae mortalis cultum inmodica translatio

verae Veneris vehementer incendit animos et inpatiens indignationis

capite quassanti fremens altius sic secum disserit:

`En rerum naturae prisca parens, en elementorum origo initialis, en

orbis totius alma Venus, quae cum mortali puella partiario maiestatis

honore tractor et nomen meum caelo conditum terrenis sordibus

profanatur! nimirum communi numinis piamento vicariae venerationis

incertum sustinebo et imaginem meam circumferet puella moritura. frustra

me pastor ille, cuius iustitiam fidemque magnus comprobavit Iuppiter, ob

eximiam speciem tantis praetulit deabus.  sed non adeo gaudens ista,

quaecumque est, meos honores usurpabit: iam faxo huius etiam ipsius

inlicitae formonsitatis paeniteat.'

Et vocat confestim puerum suum pinnatum illum et satis temerarium, qui

malis suis moribus contempta disciplina publica, flammis et sagittis

armatus, per alienas domos nocte discurrens et omnium matrimonia

corrumpens impune committit tanta flagitia et nihil prorsus boni facit.

hunc, quanquam genuina licentia procacem, verbis quoque insuper stimulat

et perducit ad illam civitatem et Psychen-hoc enim nomine puella

nuncupabatur---coram ostendit et tota illa perlata de formonsitatis

aemulatione fabula gemens ac fremens indignatione: `per ego te,' inquit,

`maternae caritatis foedera deprecor, per tuae sagittae dulcia vulnera,

per flammae istius mellitas uredines, vindictam tuae parenti, sed plenam

tribue et in pulchritudinem contumacem severiter vindica idque unum et

pro omnibus unicum volens effice: virgo ista amore fraglantissimo

teneatur hominis extremi, quem et dignitatis et patrimonii simul et

incolumitatis ipsius Fortuna damnavit, tamque infirmi ut per totum orbem non

inveniat miseriae suae comparem.'

Sic effata et osculis hiantibus filium diu ac pressule saviata proximas

oras reflui litoris petit plantisque roseis vibrantium fluctuum summo

rore calcato ecce iam profundi maris sudo resedit vertice, et ipsum quod

incipit velle en statim, quasi pridem praeceperit, non moratur marinum

obsequium: adsunt Nerei filiae chorum canentes et Portunus caerulis

barbis hispidus et gravis piscoso sinu Salacia et auriga parvulus

delfini Palaemon; iam passim maria persultantes Tritonum catervae hic

concha sonaci leniter bucinat, ille serico tegmine flagrantiae solis

obsistit inimici, alius sub oculis dominae speculum progerit, curru

biiuges alii subnatant. talis ad Oceanum pergentem Venerem comitatur

exercitus.

Interea Psyche cum sua sibi perspicua pulchritudine nullum decoris sui

fructum percipit. spectatur ab omnibus, laudatur ab omnibus, nec

quisquam non rex, non regius, nec de plebe saltem cupiens eius nuptiarum

petitor accedit. mirantur quidem divinam speciem, sed ut simulacrum

fabre politum mirantur omnes. olim duae maiores sorores, quarum

temperatam formonsitatem nulli diffamarant populi, procis regibus

desponsae iam beatas nuptias adeptae, sed Psyche virgo vidua domi

residens deflet desertam suam solitudinem aegra corporis, animi saucia,

et quamvis gentibus totis complacitam odit in se suam formonsitatem. sic

infortunatissimae filiae miserri mus pater suspectatis caelestibus odiis

et irae superum metuens dei Milesii vetustissimum percontatur oraculum

et a tanto numine precibus et victimis ingratae virgini petit nuptias et

maritum. sed Apollo, quanquam Craecus et Ionicus, propter Milesiae con

ditorem sic Latina sorte respondit:

